
SUĠĠERIMENTI

Il-Kumitat għall-Petizzjonijiet jistieden lill-Kumitat għall-Baġits, bħala l-kumitat 
responsabbli, biex jinkorpora s-suġġerimenti li ġejjin fil-mozzjoni għal riżoluzzjoni tiegħu:

1. Iqis li r-riżorsi baġitarji mitluba mill-Ombudsman Ewropew se jippermettu li dan 
jissodisfa l-obbligi skont l-Istatut tiegħu, id-dispożizzjonijiet ta’ implimentazzjoni u l-
ftehimiet ta’ kooperazzjoni u se jippermettu li jwettaq il-kompiti tiegħu b’mod effikaċi;
jinnota li kienu rreġistrati riżultati pożittivi ferm f'dawn l-aħħar snin, bl-investigazzjonijiet 
jitlestew aktar malajr mingħajr ma kienet affettwata l-kwalità tagħhom; jenfasizza li dawn 
ir-riżultati kienu frott kemm ta’ żieda fir-riżorsi umani u kemm tal-introduzzjoni ta’ 
metodi ta’ investigazzjoni innovattivi; jinkoraġġixxi lill-Ombudsman ikompli jaħdem biex 
jibqgħu jinkisbu dawn ir-riżultati eċċellenti;

2. Jinnota b’sodisfazzjon li ż-żieda fl-istimi tal-baġit tal-Ombudsman għall-2012 hi limitata 
għal 0.47% (+ EUR 44,605) u li l-Ombudsman ma jitlobx iktar postijiet ġodda; jinnota li 
fid-dawl tal-kriżi finanzjarja u ekonomika attwali u biex juri solidarjetà mal-
kontropartijiet nazzjonali u reġjonali li għaddejjin minn żminijiet diffiċli rigward il-baġits 
tagħhom, l-Ombudsman ipprova jillimita kemm jista’ jkun iż-żidiet fil-baġit;

3. Ifaħħar lill-Ombudsman talli jeżerċita rażan fl-istimi baġitarji tiegħu u talli juri solidarjetà 
mal-imsieħbatiegħu fl-Istati Membri; jieħu nota tal-intenzjoni tal-Ombudsman li jeżerċita 
l-ogħla livell possibbli ta’ rażan fil-baġits futuri; 

4. Jappoġġa t-talba tal-Ombudsman għal titjib għal 11-il post (7 AST u 4 AD) skont ir-
Regolamenti tal-Persunal (l-Artikolu 6.2); itenni li l-awtorizzazzjoni għal dan it-titjib ma 
jfissirx awtomatikament 11-il promozzjoni; 

5. Jinnota b’sodisfazzjon li l-Ombudsman qed ikompli l-politika tiegħu ta’ ppjanar 
multiannwali, skrutinju sistematiku tal-linji baġitarji u riassenjazzjoni tal-mezzi bil-għan li 
jiġi ġġenerat iffrankar; jinnota li l-implimentazzjoni tal-istrateġija tar-rieżami tal-linja 
baġitarja ppermettiet li jsir iffrankar fuq 16 mit-23 linja baġitarja; iħeġġeġ lill-
istituzzjonijiet l-oħra tal-Unjoni isegwu l-prattika tajba eżerċitata mill-Ombusdman fl-
applikazzjoni ta' dan il-metodu;

6. Jinnota li għall-2012 din il-politika ffrankat EUR 57,870 li tirrappreżenta 56.5% taż-żidiet 
totali fil-linji baġitarji l-oħra;

7. Jaqbel mal-politika ta’ taħriġ tal-Ombudsman li tinkludi l-intenzjoni li jidħol fil-Kuntratt 
Qafas Interistituzzjonali, li jippermetti l-aċċess għal numru kbir ta' korsijiet għall-persuni 
marbuta mal-istituzzjoni sabiex dawn isiru iktar effiċjenti u jiġu armonizzati l-għanijiet 
tal-istituzzjoni;

8. Jieħu nota tal-istrateġija ġdida tal-Ombudsman għall-mandat 2009-2014, li hija bbażata 
fuq ħames objettivi, jiġifieri li jisma’ l-partijiet interessati, li jagħti riżultati aktar malajr, li 
jikkonvinċi lill-istituzzjonijiet itejbu l-kultura amministrattiva tagħhom, li jikkomunika 
b’mod effikaċi, u li jadotta metodi ta’ ħidma fejn xieraq;

9. Jinkuraġġixxi lill-Ombudsman ikompli l-kooperazzjoni tajba mal-Kumitat għall-
Petizzjonijiet kif ukoll mas-SOLVIT u mal-ombudsmen nazzjonali bil-għan li jintbagħtu 
b’mod rapidu u effiċjenti l-ilmenti li ma jaqgħux fil-kompetenza tiegħu lill-awtorità xierqa 
sabiex jiġu protetti bl-aħjar mod possibbli d-drittijiet taċ-ċittadini Ewropej;

ĠUSTIFIKAZZJONI QASIRA

Il-Kumitat għall-Petizzjonijiet ħa nota tal-istimi tal-Ombudsman Ewropew tar-rekwiżiti 
baġitarji tiegħu għas-sena finanzjarja 2012 li ressaq lill-awtorità baġitarja skont l-Artikolu 31 
tar-Regolament Finanzjarju1.

L-istimi baġitarji tal-Ombudsman għall-2012 juru total ta’ EUR 9,472,000 li jammonta għal 
żieda ta’ 0.47% (+ EUR 44,605) meta jitqabbel mal-baġit tal-2011 (+ 0,67%). Dan jinkludi l-
impatt tal-inflazzjoni u l-għoli tal-ħajja abbażi tal-kalkoli tal-Kummissjoni. Fid-dawl tas-
sitwazzjoni ekonomika preżenti u biex juri solidarjetà mal-imsieħba tiegħu fl-Istati Membri, l-
Ombudsman reġa’ wera trażżin fl-istimi baġitarji tiegħu għall-2012.

Il-missjoni tal-Ombudsman Ewropew

Il-missjoni tal-Ombudsman Ewropew, abbażi tal-Artikolu 228 tat-Trattat dwar it-Tħaddim tal-
Unjoni Ewropea, hi li jsib soluzzjonijiet ġusti u ekwi għall-ilmenti miċ-ċittadini, mill-
assoċjazzjonijiet jew mill-intrapriżi kontra l-istituzzjonijiet, il-korpi, l-uffiċċji u l-aġenziji tal-
Unjoni Ewropea. L-Ombudsman jinkoraġġixxi trasparenza u jippromwovi kultura 
amministrattiva ta’ servizz. L-iskop tiegħu hu li jibni l-fiduċja permezz tad-djalogu bejn iċ-
ċittadini u l-Unjoni Ewropea u li jseddaq l-ogħla standards ta’ mġiba fl-istituzzjonijiet tal-
Unjoni.

Sabiex iwettaq din il-missjoni l-Ombudsman jikkoopera mill-qrib mal-istituzzjonijiet u mal-
korpi l-oħra tal-UE u ma’ netwerk ta’ ombudsmen nazzjonali u reġjonali fl-Istati Membri. 
B’dan il-mod jista’ joffri servizz minnufih u effikaċi biex jgħin liċ-ċittadini u l-
assoċjazzjonijiet. 

Is-Sur Nikiforos Diamandouros ġie rielett bħala l-Ombudsman Ewropew mill-Parlament 
Ewropew fl-20 ta' Jannar 2010. Fis-27 ta’ Settembru 2010, l-istituzzjoni tal-Ombudsman 
iċċelebrat il-ħamsin anniversarju tagħha. Dan l-avveniment intuża bħala opportunità biex tiġi 
ddeterminata u mnedija strateġija ġdida għall-mandat tal-Ombudsman għall-2009-2014. Din 
l-istrateġija tinkludi ħames objettivi mqassra f’kelma ċentrali u fi stqarrija qasira. 

1. Jisma’ - jisma' lill-partijiet interessati, ikun miftuħ għas-suġġerimenti tagħhom u jidentifika 
l-aħjar prattiki.

2. Jagħti - isib modi biex jinkisbu riżultati aktar malajr.

3. Jikkonvinċi – ikollu impatt pożittiv fuq il-kultura amministrattiva tal-istituzzjonijiet, il-
korpi, l-uffiċċji u l-aġenziji tal-Unjoni.

4. Jikkomunika - jipprovdi lill-partijiet interessati u lill-pubbliku b’informazzjoni li tkun fil-
ħin, ta’ użu u faċilment aċċessibbli.

                                               
1 Ir-Regolament tal-Kunsill (KE, Euratom) Nru 1605/2002 tal-25 ta' Ġunju 2002 dwar ir-Regolament Finanzjarju 
applikabbli għall-baġit ġenerali tal-Komunitajiet Ewropej (ĠU L 248, 16.9.2002, p. 1).

5. Jadatta - il-ħin kollu jaħseb mill-ġdid l-użu ta' riżorsi bil-għan li jtejjeb l-effiċjenza u l-
effikaċja tax-xogħol.

B’din l-istrateġija fil-mira l-abbozz tal-baġit tal-Ombudsman għall-2012 ġie ppreparat. 

Il-volum ta’ xogħol 

Fl-2010 l-Ombudsman irreġistra 2,667 ilment b’774 minnhom fi ħdan il-mandat tiegħu (3,098 
u 727 rispettivament fl-2009). Fetaħ 335 inkjesta ġdida (339 fl-2009) u temm 326 inkjesta 
(318 fl-2009). In-numru totali ta’ lmenti u talbiet għall-informazzjoni fl-2010 ammontaw għal 
3,700. F’179 każ magħluq fl-2010 inkiseb riżultat pożittiv.

F’iktar minn 70% tal-każijiet ipproċessati (1 997) l-Ombudsman kien kapaċi jgħin lill-
kwerelant billi jiftaħ inkjesta, jittrasferixxi l-każ lil korp kompetenti jew jagħti parir fejn 
wieħed għandu jdur. Il-kwerelanti ġew trasferiti lil membru tan-Netwerk Ewropew tal-
Ombudsman, il-Kumitat tal-Parlament dwar il-Petizzjonijiet, il-Kummissjoni jew korpi oħra 
bħan-netwerk SOLVIT. 

Elementi prinċipali tal-baġit tal-Ombudsman

Il-baġit tal-Ombudsman hu magħmul minn 3 Titoli: 

Titolu I – Nefqa rigward nies mal-istituzzjoni (79%) 
Titolu II – Bini, għamara, tagħmir u nefqa operattiva oħra (14%)
Titolu III – Nefqa għall-funzjonijiet ġenerali (7%)

Titolu I

L-ikbar parti tal-baġit tirrigwarda n-nefqa relatata mal-persunal tal-istituzzjoni (salarji, 
drittijiet, eċċ.). Din il-parti hija inerettament inflessibbli u tiżdied awtomatikament skont id-
dispożizzjonijiet u l-implimentazzjoni tar-Regolament tal-Persunal (promozzjonijiet, passi u 
aġġustamenti annwali). 

It-tabella tal-persunal tal-Ombudsman bħalissa magħmula minn 64 post. Għall-2012 l-
Ombudsman jipprevedi titjib għal 11-il post (7 AST u 4 AD). Għandu jiġi nnutat li l-
awtorizzazzjoni għal dan it-titjib ma jfissirx awtomatikament ħdax-il promozzjoni; 
Deċiżjonijiet dwar uffiċjali li jistħoqqilhom promozzjoni huma fi ħdan il-poter diskrezzjonali 
tal-Ombudsman. Fil-baġit għall-2012 l-Ombudsman ma jitlobx iktar postijiet ġodda.

F’konformità mal-politika ġdida ta’ taħriġ imnedija fl-2010 l-Ombudsman jitlob żieda 
f’approprjazzjonijiet għat-taħriġ għall-2012. Fl-2012 l-istituzzjoni se tissieħeb fil-Kuntratt 
Qafas Interistituzzjonali. Dan min-naħa l-waħda jipprovdi aktar possibilitajiet ta’ taħriġ u 
aċċess għal numru kbir ta’ korsijiet, u min-naħa l-oħra jżid in-nefqa għat-taħriġ. 

Titoli II & III

Fir-rigward ta’ bini l-Ombudsman m’għandu l-ebda pjanijiet, fil-futur qarib, li jbiddel l-
arranġamenti preżenti li bihom jikri uffiċċji fi Strasburgu u Brussell mill-Parlament Ewropew 
għal ammont totali ta’ EUR 488,000 li hu kemxejn iktar mill-EUR 479,200 tal-2010. 

In-nefqa skont it-Titolu II u III turi żieda ta’ 0.77% (+ EUR 15,400). Din iċ-ċifra hi r-riżultat 
ta’ żieda totali ta’ EUR 63,300 li hi kkumpensata minn iffrankar li jammonta għal 
EUR 47,900.

L-Ombudsman qed ikompli l-istrateġija tiegħu ta’ skrutinju tal-linji baġitarji kollha sabiex 
jidentifika u jiġġenera ffrankar. L-istituzzjoni tħaddem perspettiva multiannwali li 
tippermettilha tiskeda proġetti fuq bosta snin, tifrex il-bżonn għall-approprjazzjonijiet, 
taffettwa riallokazzjonijiet bejn il-linji baġitarji u għaldaqstant tiffranka. Dan l-approċċ 
sistematiku wassal għal tnaqqis fuq sittax-il linja baġitarja minn total ta’ 23. 

Konklużjonijiet

- L-ammont totali ta’ riżorsi baġitarji kif mitlub mill-Ombudsman se jippermettilu jissodisfa 
l-obbligi tiegħu u jaqdi d-dmirijiet tiegħu b’mod effikaċi.

- Iż-żieda modesta fl-istimi baġitarji hi xierqa meta titqies is-sitwazzjoni finanzjarja u 
ekonomika preżenti, hekk kif inhi ukoll il-konsolidazzjoni tat-tabella tal-persunal tal-
Ombudsman.

- Il-politika ta’ taħriġ għandha titkompla u tiġġustifika ż-żieda fir-riżorsi mitluba għat-taħriġ. 

- L-istrateġija li tintuża perspettiva multiannwali, riallokazzjonijiet u skrutinju sistematiku 
tal-linji baġitarji sabiex tiffranka wriet li hi produttiva u għandha titkompla.

